
HEP: Generasi muda perlu didedahkan dengan permainan tradisional supaya warisan itu terus menjadi aktiviti yang dapat merapatkan silaturrahim serta mengisi
masa lapang dengan berfaedah.



Justeru, Pusat Budaya dan Seni (PBS) Universiti Utara Malaysia (UUM) dengan kerjasama Jabatan Kebudayaan Kesenian Negara, Kedah telah menganjurkan program
Asuhan Permainan Tradisional pada 6 dan 7 Oktober baru-baru ini bertempat di Laman Siswa.

Program ini bertujuan sebagai pendedahan kepada mahasiswa mengenai permainan tradisional dan alat muzik tradisional. Antara permainan tradisional yang
ditonjolkan adalah congkak, batu seremban, dam haji dan muzik Mek Mulung.

Menurut Pengarah PBS Huzaidy Hussain, permainan tradisional juga tidak kurang seperti permainan moden yang menguji sejauh mana kecekapan serta kepantasan
seseorang.

“Setiap pusat kebudayaan di universiti harus memainkan peranan penting dalam mengetengah dan mendidik mahasiswa untuk mengenali permainan tradisional
seperti congkak dan batu seremban.

“Selain itu, program seperti ini juga memberi manfaat kepada generasi muda kerana jika tidak diambil serius, permainan tradisional bakal hilang ditelan zaman”,
katanya.

Menurut Tze She Ching, pelajar mobiliti dari China, program ini amat menarik kerana ia secara tidak langsung dapat memulihara dan mengekalkan kewujudan warisan
permainan tradisi ini.

“Selain itu apa yang uniknya ia dapat menyatukan semua peserta yang terdiri dari pelbagai bangsa, agama dan negara.

“saya berharap program ini dapat diteruskan pada masa hadapan dan mungkin konsep pertandingan boleh diadakan bagi memastikan kelangsungan permainan
tradisional ini”, katanya mengakhiri perbualan.

